
     第二章   台灣總督府醫學校
               23.

  我公學校(小學)卒業e成績, 大概是第十名左右, 彼時瞬14歲爾, 按照考試e規定, 欲投考台灣總督府醫學校, 噯年滿16歲才吓使, 致使講, 離考試猶 (iau) 有二年e空縫, 欲按怎來撟好勢 , 有影互我真困擾 .

  有一工, 我踮街路咧行踏呤呤, 拄好去看著台南廳, 咧招募「給仕」e廣告, 遂戆戆也(a)給答應(招募) , 實在毋知影, 給仕是咧做啥乜空課(工作 ) ? 一下上班了後, 才知影是咧做雜叉仔, 倒茶水,掃塗腳爾爾, 即聲心肝頭稍寡失望, 尾也 ,加減來給吞忍, 安呢是無要緊啦, 毋閣即款場面,萬一若拄(du)著熟似人, 叨感到歹勢見羞(siau3) ,有影閃袂離叨著. 

  也呾一工領一角八占e薪水, 若是無缺勤(全勤), 一月日領五箍四角哩, 另外又閣配給士服冬夏各二套, 掛皮鞋, 帽子東西…; 彼時瞬我猶毋捌穿過皮鞋, 有一擺左爿正爿遂穿倒翩, 真正婁(lau4)喟乏搭款, 這佮彼噹時「草地紳士」, 尹穿洋服褲, 宛那顛倒穿來講, 真正有比, 想起來有影笑詼(kue)哩 !

  
我服務佇「財政課地方稅係」, 係長是白井怡三郎 (尾也改名高晶怡三郎), 對我真照顧, 真愛護, 逐擺看著我專心咧桌前書

寫e時瞬, 伊毋敢叉甲我(呼喚我做事), 自那換仈人做, 即款代誌 ,加減吓惹起仈人e怨歎,這叨是阮所長 ,暗中來幫忙, 互我有卡贅時間, 去拍拚學業e恩情安呢 .

  彼瞬阮蹛佇老古石庄頭, 下晡五點才逶辦公廳下班, 返來厝內食飽了後, 自那去補習班「夜學會」讀冊, 老師資也勘一, 教數學, 日文, 初級英文, 到十點才煞學, 彼時學堂設佇兩廣會館, 離踦傢老古石真遠, 路頭中間無路燈, 致使讀冊返來e時瞬, 半路暗摸摸, 迭迭吓去拄著, 飼佇外口e豬母, 尹發出哀聲悽慘, 神哭鬼嚎, 真正著驚安呢, 想起來即一年中間, 無論風雨寒辣按怎困難, 攏叨噯日時出勤, 暗時補習, 返來時迭迭暗面山貓, 驚甲腳尾僬冷去, 我自那佮朋友約束, 叫伊伴我返來, 我順續為伊解決數學題, 算講互相交換條件安呢 .

  我日時仔, 噯去上班, 受人叉甲(呼喚), 若時間卡另e, 叨趕緊拍拚讀冊, 若拄著無了解e所在, 趕緊尋空縫去請教「係員」,其中有一位叫當房森吉e先輩, 真痛疼我, 伊宿舍蹛佇台南公館遐,我下班了後, 替伊去菜市仔買菜, 伊才來教我數學, 日文,嗯才, 我e學問才大大來進步哩 .

  尾溜也, 當房氏派去南洋, 發行「南洋佮日本雜誌」, 自安呢叨音訊斷去, 無法度閣再連絡, 到十年後1923年12月, 台灣發生「治警事件」, (可比民國69年美麗島事件仝款) ,日本警方掠真贅台灣知識份子入獄, 我受著官廳e誣賴, 佮蔡培火, 蔣渭水...等等, 同時入獄, 即个政治事件,哄動日本全國, 彼个時瞬, 當房氏佇南洋知影了後, 真正同情佮痛惜我, 自那撰寫

文章, 記錄十外冬前, 我少年時代e情形, 互伊謳咾有著, 這是我一世人上介寶貴e紀念品, 毋閣真拍損, 民國34年3月1日, 美軍飛行機轟炸台南時, 茲資料攏總炸燒了了矣, 連我一寡日記, 相片, 論文; 嘛攏燒燒去, 臹慘 !

                          24.

  我頻若去當房氏尹兜e時瞬, 迭迭拄著伊孤單咧飲麥仔酒, 伊吓招我仝齊來飲, 自彼時開始, 我才稍寡知影麥仔酒e滋味,
當房氏彼時猶未娶嫫, 伊送我真贅書冊, 有化學, 物理,…等等,彼時我猶毋捌, 冊中e內容按怎款 !

  我佇地方稅「係」服務彼時間, 叨頻若拄著稅金開徵期間, 有來參加抄錄「納稅通知書」e臨時空課, 得著一寡外路仔錢, 來幫贊厝內e開銷, 致使講暝日拍拚, 認真抄錄茲空課, 所趁e錢銀,遂超過原來e月給, 阮老父真謳咾我e俥拚喟, 老父e朋友陳桑, 捌笑笑也(a)給我講, 「即嗎做給仕職, 後日仔吓升官做參事」, 佇日本時代, 做參事是真至揚e官位哩 !

  二年了後, 1913 (我16歲) 春天, 我參加總督府醫學校e入學考試, 其中算數有乘除四則問題, 即回我考了在穩妥當真好勢, 也叨考試進前, 有來逶考試用算數幾落本書冊, 所有e條目, 逐條演算, 真正是有備無患, 家己有自信叨著, 作文e題目「風」好佳哉, 進前我有讀過一本「天變地翩」e書冊, 有講著風叨是空氣e流動, 恬恬是空氣, 震動時是風; 風有春下秋冬,東西南北風,嘛有貿易風(季風)…東西,安呢逗來逗去, 遂浮出一篇

文章, 我給想想e, 卡早若無苦讀真贅冊, 即聲作文叨無話無句, 噯交空卷矣, 也叨 su當時小學課程, 並無理科e科目, 欲哪知影迮贅代誌 !

  考試官吉田坦藏給我口試, 問我按怎想欲做醫生? 我提范仲淹e話「大丈夫不為良相當為良醫」, 來應對, 這是阮老父教e庭訓叨著, 放榜了後, 果然及格; 我佮林安息 ,劉乞食,仝齊入學; 落尾, 卡早上班e「地方稅係」同仁, 嘛出錢肖請來祝賀, 臨別e好禮好意肖媵, 互我鼻酸目燒感動再三, 即份恩情, 到今仔日,我心肝頭,宛那竄筋入骨威威鑽, 一世人記甲牢牢牢, 「會計係」單位e高橋, 真照顧我, 也叨原本考試日缺勤噯扣錢, 毋閣宛那照正常出勤付工資, 互我真感恩, 彼時我「日給」已經二角二針(分), 比「初給」時已經增加四針矣 .

  我佇1913(民國2年), 就北讀總督府醫學校, 彼時瞬, 內底e學生囡仔, 真贅人患腳氣病, 其中嘛有真食力(嚴重)e安呢, 也叨病理病因無真了解, 攏牽拖「水土不合」, 來台北進前, 老母提一罐玻璃矸仔, 內面囥台南e水佮塗, 交代我落火車了後,腳踏台北塗腳兜e時瞬, 才給飲落去; 安呢叨吓凍去除病痛, 我有遵命給飲落去, 尾也, 佇台北即五年e噹中, 遂無來致即款病痛, 我想這宛那拄千拄千爾爾 .

  我是公費生, 政府每月日補助學費七箍五角, 其中六箍抵伙食費, 剩兮算做蘭珊(零星)用, 而且有配給鞋子,帽子,外套, 我讀冊即五冬中間, 家己消費才600箍爾, 包含歇辣(暑假)回鄉旅費佮書冊費, su當時厝內e經濟, 干礁吓凍勉強維生活爾爾,

我來台北讀冊e費用, 完全靠厝內賣大豬來傾錢哩 .

  同窗兮, 來自全島各所在, 程度長短有出入, 有e人一擺叨考牢, 有e人考幾落年才錄取, 而且每一人e環境身份嘛無仝,有e已經娶嫫, 有e大嫫細姨攏有; 我佮安息君有卡少年, 宛那加減吓夆惼(pii欺)夆凌治, 毋閣無親象讀小學赫艱苦, 學校e風氣, 隨人無仝款; 有e認真拍拚, 有e放蕩無品; 啥乜款人攏有, 落第(留級), 退學, 再入學….迭迭有聽著 .

  另外, 嘛有發現桃色事件, 也叨咱台北艋舺(萬華番薯市,貴陽街青山宮遐), 花街柳巷真出名, 一寡卡贅歲卡癡哥仙兮, 不時吓趁夜深人靜e時瞬, 躡(ni4)腳躡手, 逶學校邊e空縫, 偷唗(跑 )出去, 天光進前才閣返來床位, 假影無代誌e款, 來應付舍監e檢查, 毋閣舍監嘛真奸詐, 半暝吓突擊檢查, 若算無拄好, 代誌定著爆空, 即聲吓夆電甲真悽慘安呢 .

                           25.

  彼个時代, 課本真缺欠, 上課時由老師嘴唸內容, 學生才給寫落來, 有e人用毛筆格仔書寫, 有e用鋼筆西洋簿仔寫, 我彼時e全部筆記, 真可惜受著戰禍, 全部燒了了, 若準吓凍保存落來, 奚真正是有意義e紀念品, 有法度來看出su當時醫學e乏搭款安呢, 也叨教師唸了甚緊, 夯筆甚慢迭迭寫袂赴, 煞學了噯趕緊尋同窗兮, 補寫抄本互伊完滿, 真正硬斗艱苦, 有e卡貧惰e人, 遂攽外外無欲管伊, 落尾等考試逼偎來e時, 叨趕緊借筆記本來臨時惡補苦讀,安呢乏搭了然,真正好笑, 亦真正

可憐, 毋閣有一部份人, 真敖膨風臭彈, 做人大尾揚papa, 無咧給考試信斗哩, 咱實在講白e , 彼時筆記e份量真贅, 叨算講汝有三頭六手, 宛那讀袂僬勻(ziauwn32完整), 真正無法度叨著,致使講, 尾也才姑不而衷, 殘殘佮伊揀題跳讀, 來臆猜題, 讀外贅算外贅, 準拄好啦, 按算佮伊br4(冒險) 看覓e .

  考試時若臆(猜)題有著, 奚叨嘴笑目笑, 歡喜甲袂講了了, 另外若是臆無著, 奚叨艱苦坐掛, 搥心肝矣; 頻若拄著考試e期間, 規間學校氣氛緊張, 一四界浮夯安呢, 佇彼个時代, 學校真尐, 台北除了醫學校以外, 干礁有國語學校, 工業講習所, 農業試驗場爾爾, 其中醫學校學生e生活長短, 上介受著一般人e注意, 學生仔成績好醜, 一聲嘛轟動南北二路, 全省僬知影,優勝者榮歸故里, 真光彩, 落敗者卸示卸眾, 真見羞安呢 .

  彼時瞬, 一學年分做三學期, 每學期正考一擺, 另外有學年考試, 三个學期e平均成績占一半, 另外學年成績嘛占一半,來決定升級降級; 彼時醫學校採5年制, 包含預科一年, 本科四年,學生e來源由小學來直接選取, 無經過中學e階段, 預科一年,充作粗淺e中學課程爾, 叨直接去讀醫學e各種課程, 算起來真硬斗, 若無天資優秀, 兼拍拚認真, 實在無法度融會貫通迮贅學問哩 .

  好佳哉, 彼時代e學生, 逐傢攏是優秀e青年, 毋閣有e人,歲頭卡贅, 也叨記池卡醜, 致使講讀甲艱苦坐掛, 精神錯亂; 另外有人身體lam弱, 帶肺癆身命者, 另外腳氣病,疥癬者嘛真普遍,傷寒,赤痢malaria, 嘛迭迭有, 迮尼贅e毛病, 我在學五年

中間, 竟然攏無患著,有影真正奇蹟安呢, 我逐工透早起床呤,叨佮振純,德和規陣人,去學校埕唗肖lip, (跑步)運動,來鍛鍊身體,迭迭去搪著彼陣風流學生, 由籬笆e空縫辿(suan)入來, 奚叨是暗時仔偷唗去(番薯市)痚貓風騷, 耍甲爽爽爽才返來e啦 !

  頻若拄著考試e流擺, 茲學生仔, 叨拚身命透暝苦讀, 叨算講睏時已到, 燈火僬關, 宛那有真贅學生, 屈佇圖書館,食堂,走廊; 遐幽暗e燈光下咧苦讀, 洶洶若拄著舍監來巡邏呤, 叨緊躲起來閃避, 等舍監唗了後, 逐傢又閣返來苦拚, 唉! 茲少年仔, 若無安呢含心敆(gap)命俥拚到底, 恐驚也叨求無功名咧! 諺語有咧講「三更燈五更雞,正是男兒苦讀時」, 回想以早, 彼噹時學生, 安呢拍拚苦讀e情景, 一幕一幕, 宛那親象走馬仔燈, 咧踅(sei4繞)敖(qr2轉),記池清清清, 明明明 .

  學生仔內底, 有展氣魄組e英雄志士, 親象翁俊明,蔣渭水叨是, 嘛有身懷學者氣慨者, 杜聰明叨是 , 尹茲三人攏是高材生, 學問人格, 人生衝了有起哩; 聰明兄是淡水人, 佇做學生時代, 對時間是惜命命, 連出入便所嘛咧看冊, 安呢認真專心求學問, 有影罕咧看; 伊卒業了後, 才閣進入日本京都帝大研究, 拜森島庫太教授為師, 受伊牽教, 專攻藥物學, 彼時瞬, 咱台灣醫界內面,吓凍得著日本醫學博士學位, 算講聰明仙是頭一位叨是 .

  伊返來台灣了後, 從事醫學教育, 認真拍拚十外冬, 做到醫專教授, 落尾也, 進階醫學院教授,光復了後, 做台大醫學院e院長, 1952辭職,專心來計劃佮成立高雄醫學院, 造福下港鄉親

, 伊學問飽, 認真來牽教後輩, 做人誠懇, 意志堅強, 安呢苦心經營, 有影人格氣魄做了有起, 真正是咱台灣醫界e模範, 互眾人謳咾有著安呢 .

                        26.

  渭水兄是宜蘭人, 佇讀冊e時瞬, 叨真關心茲社會佮政治e長短; 伊口材好, 敖辯解, 又閣giosiau 34好, 有氣魄, 做人有統領e材能, 有革命性, 無注重外表穿插, 樸實勤儉無虛華, 做人實實在在, 伊卒業了後, 佮諸位同志, 向阿本仔請願, 設立台灣議會 (1920) , 組織台灣文化協會(1921) , 新台灣聯盟(1923), 佇1926文化協會分裂了後, 重新來組織台灣民黨, 不幸夆解散了後, 第二年1927閣再組台灣民眾黨, 1931不幸又閣互日本政府解散 .

  毋閣彼年(1931) ,7月初2日, 渭水仙不幸身染傷寒症頭, 自那入台北病院治療, 遂一病不起, 真食力; 尾也佇8月初5日來過身去,享壽干礁42爾爾,一世人崇高e志業理想; 自那真ut悶悲情來盡磅去矣, 伊規世人含心敆命, 為台灣民族運動佮勞工運動e志向, 互咱台灣社會造成大轟動e情懷, 自那安呢恬恬來消逝, 留互台灣人贅贅e毋甘, 惜情佮追念, 唉! 實在有影! 渭水仙加大我七歲, 我入學e時瞬, 伊已經讀本科三年生矣, 伊實在是咱醫學畢業生內底, 上介互阿本仔政府莿棘(cicak41)討厭e人物安呢.

  俊明兄是台南人, 頭腦清醒,英俊有材華, 精通中國文學, 而                         63
且對中國歷史東西, 伊攏捌甲有偆去, 醫校卒業後, 自那內渡去唐山發展, 佇上海地頭, 開設俊明醫院, 聘請林錦生, 林安息來擔任醫務; 伊遂專心來做實業方面e頭路, 伊做過杭州專賣局長,嘛參加過革命, 對日抗戰中擔任國民黨台灣黨部主任委員, 為祖國拍拚, 真正台灣人做了有起呢 ! 毋閣真不幸, 佇光復進前,來過身辭世, 實在是咱台灣人中間, 真正壯材真正有大氣魄e學者; 伊文武雙材, 若準加活幾年矣, 絕對是咱台灣金光摪摪滾 ,領導界e大人物安呢 .

  以上所講著e三位學長, 是我佇讀冊時代, 學生傑出人物, 我彼瞬猶細漢, 除了拍拚功課以外, 嘛真關心祖國e代誌長短,迭迭佮同窗兮簡仁南,鄭德和,陳振純,張洪南; 有講到祖國e情形, 而且真單純來約束’ 佇卒業了後, 噯返去祖國服務, 報效民族大義, 光復了後, 尹茲人攏如願以償,照意願返去大陸服務, 從事醫療業務, 干礁偆我一人, 留佇台南來服務鄉親,袂凍成行, 到今仔日, 猶有感到遺憾安呢甡 .

  (註) 公子韓良俊醫師註解, 當年缺憾, 於今視之,實值慶幸......全民並不幸福, 另外本書譯者也是感慨萬千, 韓石泉留在台灣, 此乃非常正確而有遠見, 試想光復初期, 社會凋敝, 醫生極度缺乏,這些極珍貴的醫生人材, 享用台灣極稀有的資源培育, 居然不願留在台灣行醫, 簡直恩將仇報, 自私自利; 這樣一來,試問台眾多患者,要找誰看病啊 !

  我佇本科二年, 學期考試e中間, 洶洶接著厝內e電報,伊講

「老父病危, 趕緊返來」 ,我一時悲傷講袂出話, 自那趕緊拚返來故鄉; 一入門呤(nia6) ,看著老父身命帶病, 倒佇眠床, 面模遼遼苦慘, 目色昏昏茫茫, 毋閣一下看著我呤呤, 馬上bei4金問我,「 考試中間, 哪吓拚返來? 」我給講, 「考試已經煞矣, 毋免掛念」, 伊自那目睭瞌瞌又閣睏去, 我給奉待幾落工, 即个中間,有時清醒, 有時昏迷, 盡心盡力,聘請中西醫救治, 最後宛那盡磅無效矣, 伊佇1916年2月1日來過身, 留落五个幼囡仔, 永遠來離別 .

  先父e病情, 開始是胃疼, 也叨規工做穡(sit)辛勞, 無啥歇睏,
致使講症頭轉食力, 落尾也又閣亂食中藥補藥, 遂變做腰子炎,最後併發尿毒症(?) , 嗯才盡磅醫袂好, 我彼噹瞬, 卡毋捌醫學智識, 干礁目睭金金人傷重, 老父病重, 宛那無法度哩唉 !真正不孝啊 ! 想起阮老父, 一世人生活潦倒, 艱苦坐掛袂出脫,上大e映望, 是看我卒業了後, 吓凍減輕厝內負擔未(ve5) ? 無疑悟期望猶未實現, 干礁49歲叨離開世間, 彼个時瞬, 我學業猶未完成, 阿兄未娶, 阿姊未嫁, 二个小弟又閣細漢,孤苦幼稚無地倚靠, 有影人生到茲來, 真正是盡磅逗搭, 悽慘落魄矣 .

  先父過身了後, 阿母有給我警戒 ,「也呾阿爸過身矣,後日仔干礁靠汝矣, 汝叨 噯加倍拍拚奮鬥, 早日學業來完成, 倘安慰恁老父在天之靈」; 阿母e話, 我記甲牢牢牢, 絕對含心敆命來完成安呢….也呾厝內做功德了後, 我返來學校補考, 竟然考第一名, 自安呢了後, 一直到卒業, 攏保持安呢好成績, 咁是運途好 ? 抑是老父暗中保庇 ?

                             27.

  先父剛過身呤, 厝內「財務黑洞」乏搭,人講「一空烏籠籠,廈門透廣東」有影散(貧)甲鬼欲掠去, 也呾姑不而衷以上, 自那就唯一共業e家產, 賣互二叔, 來傾(king2)葬喪費用, 毋閣對方要求, 噯財產過戶了後, 才肯付款, 彼時先父病中, 欲死動亥e流擺(場合)真乏搭 , 強欲噯用錢, 才拜託長輩來逗三仝, 毋閣遂互人拒絕, 唉! 我細漢呤, 叨知影人生e現實冷暖矣 !

  阮老父雖然是普通人爾, 毋閣佇教冊了後, 偆出來e時間, 足愛吟詩做詞, 佮臆燈迷文雅心適; 嘛迭迭cua3阮去看正音(平劇)戲齣, 順續來解破劇情內容, 有時也吓講演故事e長短來源, 真正趣味好聽; 伊是一位嚴厲兼慈愛e老父, 佇教學時真正嚴肅不可侵犯, 毋閣下課了後, 遂真溫純和藹可親安呢 .

  我讀冊e時瞬, 有一層代誌記池上深, 叨是佮舍監瀧野先生(彼時瞬 )冤傢衝突安呢, su當時瀧野先生身懷特權,威風凜凜,專門咧戒管茲學生仔, 伊性地歹癖惡質,簡那獨裁君主, 無人敢煽伊e腹肚邊, 佮伊意見來對沖肖犮(pua4), 伊對學生真看衰, 迭迭用不敬語「御前, 貴樣」來喚起喚倒, 真無禮, 卒業了後, 才用「君」(kimi 15)安呢, 也叨曾經有一擺, 佇考試e中間; 尹查某孖踮自修室e走廊,穿日本柴屐, 唗來唗去吱吱咯咯, 擾亂人咧讀冊, 嘉義有一位黃君,摯節袂牢, 自那回罵囡仔一句「吵死人」 ,囡仔自那, 哪哭哪投尹老父瀧也 .

  即个時瞬,伊自那cua3尹查某孖, 衝入去自修室, 擎yaya, 歹

gege32, 盛氣凌人; 無講啥乜理由, 自那出手來扑(打)黃君幾落下,黃君雖然不服, 毋閣權力lak5佇舍監手頭, 遂姑不而衷dim4頭賠罪繫失禮, 是按怎黃君噯落軟謝罪 ? 也叨瀧也, 毋但是舍監爾爾, 又閣兼任教歷史,日文,地理三个科目, 尹成績咁吓通過, 捍佇人e手頭, 致使講學生仔, 毋敢假仙; 看著伊, 簡那看著閻羅王leh, 毋敢反抗, 人咧講, 囓鼠拄著貓仔, 驚甲腳尾僬冷去, 干礁百依百順, 笑笑也服從爾爾 .

  宿舍中間, 有一位工友「小使某」, 真敖巴結頂司, 逐工送牛奶佮雞卵, 互頂司好空兮,互尹利純, 來得著福利社e販賣權, 伊買賣中間, 趁著袂尐e錢, 厝內生活富裕, 有倩(雇)一寡奴才仔(僕役),嘛娶細姨, 伊順續做學校e爪耙仔, 來監學生e思想, 行動,秘密報去互舍監瀧也 ,來得著伊e信任; 另外一方面, 若有學生欲請假,抑是處理啥代誌, 嘛吓使拜託伊給講情, 安呢卡吓成功, 可見狐假虎威e厲害 .

                          28.

  大約1917, 我三年級e時瞬, 做學寮組長,管茲宿舍學生e生活代誌長短, 有一工透早, 瀧也舍監, 盛氣凌人歹歹叫, 佇學堂中間, 命令一部份學生, 噯自動交出菜鼑, 若無服從叨欲嚴罰…即个代誌, 源頭是安呢, 歇寒e時瞬,卡散赤e學生,尹無法度返去家鄉, 嗯才規陣3-5人一組, 臨時合作來開伙食, 家己傾錢, 買入魚肉青菜食品, 家己煮食, 毋閣開學了後, 伙食團繼續開落無停止, 致使講福利社e生理, 大大減少, 所以現場瀧也叫學生, 交出家己煮食菜鼑, 叨是咧幫助爪扒仔福利社…

  也呾瀧也舍監退出現場了後, 我ga身為學寮組長以上, 自那踦起來發言, 我講舍監敢來歹罵學生, 絕對是奸臣仔福利社小使某所策動e , 為著欲抗議, 咱學生仔聯合起來, 莫(mai4)佮福利社交關, 互伊無生理, 才吓知影咱學生仔e鹹汫, 講煞呤呤, 遂得著全體學仔拍博仔贊同, (以上叫做「同盟罷買」事件), 彼暗, 小使某割貨入來e肉包, 肉粽; 遂無人來交關買賣, 即聲損失慘重, 第二工, 小使某知影是我cua3頭使挵, 自那給舍監瀧也投(訴苦) .

  彼工暗時仔, 我去夆叫去舍監室, 剛(daa2)入門呤, 瀧也見面叨掃落去, 夯狂大嚷大罵, 消毒甲無一塊去, 講我是鱸鰻人羶(hen3流氓) 袂輸是余清芳仝掛e叫数(角色), 余是二年前1915西來庵抗日事主謀, 伊問我是按怎欲反抗舍監e命令, 伊一定欲給校長報告, 叫伊給我退學安呢甡; 彼時瞬, 我回答講, 我並無反抗e意思, 不而顧呢, 干礁是為著學生仔e經濟來設想爾, 也叨小使某所賣e食品特別貴, 學生仔真可憐, 甚至有欠賬到幾百箍赫贅, 為著經濟上e拍算, 阮逶外口買入來, 有卡俗安呢, 舍監歹熗熗,講我烏白強辯, 白白布強欲濡甲烏去, 伊一定欲給我退學, 絕對無欲諒情安呢, 後擺卒業了後, 才袂來毒害社會哩 !

  我退出舍監室了後, 心肝頭樸樸彩, 即聲代誌大條矣,氣氛真沉重; 害我幾落暗,攏睏袂落眠, 恬恬也等歹消息, 家己有咧按算,萬一去互人退學, 即聲前途叨烏有去矣, 到時瞬四界流浪, 有路無厝爾爾, 實在嘛袂凍遠渡日本,去留學安呢甡, 彼个時代, 厝內若好業(額), 毋閣考袂牢醫學校者,大部份唗去日本

留學, 也呾代誌到茲來矣; 雖然心頭意志堅強, 毋閣現實世面,真乏搭真煩惱哩 ; 好佳哉! 天公伯仔肖疼痛, 風颱過了返回南, 天無絕人之路,幾落工了後, 舍監又閣召集我去舍監室, 彼時我驚甲欲死, 恬恬聽後處分 .

  
代誌大大意料之外, 即聲瀧也舍監e態度, 洶洶遂反經, 揙甲真溫和; 伊給我講, 我進前所講e話, 宛那有道理哩, 即嗎閣再給學生仔講講e, 取消莫佮福利社交關e約束, 恢復小使某e交易叨好勢矣, 所有e糾紛, 到茲來, 「既往不究」, 準拄好啦 !

  也呾有關學校內底, 設福利社, 販賣食物e代誌, 這是進前, 校長高木先生, 伊疼惜學生, 為著欲給學生補充營養, 才來設立, 買賣交關e行為, 這是學校規定e, 咱噯照辦, 抑無; 後擺所有e食物, 叨無法度再賣入矣, 我答應照呼照辦, 毋閣學生仔 ,是毋是有欲交關, 這我叨沒法度按算…尾溜仔, 幾落月日, 福利社e生理宛那真醜, 小使某e損失真大….即个時瞬, 我有感覺堀內校長, 真正疼我, 無同意舍監來退學處分, 互伊姑不衷來退讓求和安呢甡 .

                          29.

  堀內校長, 是一位勇敢e開拓者, 偉大e教育家, 真誠懇e學者; 光復了後, 復歸日本, 1955年5月12日, 佇故鄉過身去, 享年83,卡早受教e學生陣, 佇25日, 踮高雄醫學院, 開追悼會

懷念恩澤, 我佇席上發表悼詞如下 :
             ( 悼 堀內恩師 )
  日本佔領台灣即五十冬中間, 若準照尹殖民台灣e政策, 定著是照帝國主義e步數; 全全踦佇本國利益為主, 來訂殖民政策, 毋閣其中干礁有一項, 對台灣人是真正大福利大好空兮, 奚叨是醫事衛生方面e成就, 佇即方面, 有一位大學者,伊對台灣貢獻一世人,這者者叨是咱e師長堀內博士 .

  即位勇敢e開拓者, 偉大e教育家, 熱心e學者, 不幸佇本年5月12, 踮日本尹家鄉過身矣, 享年83高齡 ; …也呾離即嗎六十外冬進前, 咱台灣島吓使講是「瘟疫之鄉」, malaria,赤痢,cholera鼠疫, 一四界生湠大流行, 百姓是悽慘落魄,艱苦坐掛 ,彼時咱台灣, 陷入烏暗期 ,全島 完全無醫療設施 ,佇即个危險e流擺,好佳哉, 咱堀內博士,安呢勇敢給咱潦落去救治, 給咱大大幫贊, 真正是咱e救命大恩情人, 伊是勇敢e開拓者,即款救苦救難e精神, 有影袂輸簡那史坦利醫師,佇非洲咧佮惡病歹症頭, 拚生死仝款哩 !

  六十外冬前, 咱台灣醫學猶未發達, 對病疼症頭e處理,真正幼稚無知, don4戆甲無聲無示, 親象malaria掠做是「沼氣」,伊用玻璃板, 掛佇埤仔潭e樹仔頂, 來研究伊e病源, 彼時毋知影malaria是佮蚊蟲有關係, 尹誤會malaria佮腳氣病佮赤痢,是仝一病源體 .

  囓鼠病是啥細菌,根本毋知影;嘛毋知伊佮蝨母有啥關係,事

實上, 即款囓鼠病真恐怖, 一年死亡兩三千人 ;堀內醫師到台灣才二三工爾, 叨趕緊接落做茲傳染病e空課, 伊拍拚囓鼠病e預防佮治療, 安呢潦落俥拚, 佮即款惡病咧撟死活, 一直到1917年,這恐怖e傳染病才消身絕跡, 控制好勢, 事後e統計, 彼幾年中間, 著病者30101人, 死亡24104人,真正悽慘恐怖驚死人, 互汝袂講了了 .

  本省醫學教育e開基祖,叨是台灣醫學講習所,佇六十外冬前成立, 二冬了後,改做台灣總督府醫學校,尾也才閣改做台北醫專, 閣來台北帝大醫學部,光復了後改做台灣大學醫學院,堀內醫師自24歲到64歲踮醫學校, 醫專教四十年, 「有教無類」,伊雖然是日本人,毋閣對台灣青年, 並無差別觀念佮待遇; 伊e學問真深落,頭殼清楚,態度溫純;安呢真熱心誠懇, 來教育咱茲子弟,呾即嗎「桃李滿天下」, 全省人材僬僬僬(齊全),奠定咱台灣醫事衛生e好基楚安呢 .

  堀內教授e做人,真正是聰明,厚道,克苦,嚴謹,深沉,幽默,慈祥, 集中佇規身軀安呢; 堀內醫師,細漢時期失去老父,為著欲幫忙厝內生活, 去店頭做小職員,互頭傢給苦毒, 才閣轉入去醫局做藥劑生,佇遐,伊暝日拚讀,含心敆命,來克苦俥拚以上,16歲考牢藥劑師,又閣繼續拚,嘴齒筋咬咧賭氣魄,又閣進入日進學舍,最後進入仙台醫學部,專攻醫學;卒業了後,先做軍醫, 落尾也又閣從事醫學教育,一直到老年,做規世人安呢 .伊對細菌學,衛生學,佮傳染病方面e研究著作,真正豐沛贅款,茲攏是學術上寶貴e資料 .

  堀內教授佮一般e日本人無仝款,伊來台了後,叨趕緊學講台灣話,另外伊教台灣青年日本話時,家己嘛主動學講台灣話,即款精神, 真正偉大, 堀內教授e門生,真贅是su當時民族運動e政治先鋒,佮阿本仔統治者咧俥拚, 互教授真正為難, 伊雖然同情即款運動,毋閣恐驚也門生來吃虧受傷害,有來暗中苦心規勸, 我嘛捌互伊勸告有著,彼瞬有來對教授不滿,呾即嗎給想起來,才知影教授用心良苦,處境困難,有不得已e苦衷安呢甡,今仔日, 咱佇高雄地開追悼會;想起卡早種種往事,真正感心佮懷念,佇茲表達最高哀悼之意 .  (全文完)

                         30.

  咱茲諸位教授內底, 叨算橫川定師, 上介有研究精神, 伊無論起風落雨, 天時好醜, 攏逐工守(ziu)佇研究室咧拍拚, 也叨顯微鏡看了真工夫, 最後發現一款寄生虫, 號做Metagonimus Yokogawai ,海內外僬出名哩 ! 伊有特別看重我, 來牽成我, su當時伊有兼咧教解剖學, 解剖學即科卡注重記憶性, 我少年e時,記持特別強, 今田東所著作e「解剖學三卷」, 我攏記甲牢牢牢, 所以吓凍得著上懸e分數叨是 .

  教職員內底, 雖然有親象瀧也舍監, 赫尼青凶歹癖者, 毋閣宛那有親象新家赫慈祥e人, 伊頭毛白白, 嘴鬚漂碧; 對學生囡仔真疼惜,真愛護, 逐擺夜半時分, 人煙恬靜呤呤, 伊吓入來四界巡視, 款款茲雜物仔, 尤其是風雨交加e時瞬, 閣卡吓來關心逐傢安呢甡; 真可惜, 伊食老呤呤, 身體無倘外拄好,我佇1940秋天, 佇日本名古屋庄腳給拜訪,佮伊仝齊食暗頓 (晚餐), 

臨別時瞬, 真正「老淚縱橫」, 目屑(淚)流目屑滴, 師弟惜情, 是袂講了了 .

  咱頭前所講e高木校長, 伊真敖講演, 材情有, 氣魄讚, 有政治手腕, 通人謳咾; 宛那是咱細菌學者北里博士e大弟子,伊是咱台灣地「衛生制度佮醫學教育」e開基祖, 有「衛生總督」e名聲, 對台灣本島e醫學衛生, 貢獻真大; 尹牽手是德國人.

  彼當時, 學生界e娛樂; 有圍棋, 南詞, 北調, 吟詩, 畫圖…等等; 其中彰化籍e學生,真敖來吟詩, 體育運動方面, 嘛真普遍, 高再福e田徑唗跳, 名聲真揚, 學生中間, 大多數品性高尚優良, 毋閣嘛有人行為顛誕, 腳手無清氣安呢; 有一擺佇學寮宿舍中間, 有連肖續規十雙e鞋托, 布托, 毋知啥原因, 遂來遺失盼見去, 嗯才e瞬呤, 咱舍監決定欲來突擊檢查,逶每一个人e行李, 拍開查看; 結果查到阮仝房間, 某君e柳條箱子時瞬,遂全部查著遐遺物, 即聲真相大白; 某同窗兮去夆退學處分, 聽兮講尹兜宛那好業(額)人哩, 咁吓安呢 ? 咁是伊神經肖犮(pua4相纏), 精神失常e款呢 !

  也呾卒業考試即關, 上介要緊, 上介俥拚喟, 逐傢競爭激烈,也叨考了好醜; 定著吓礙著日後e前途興旺安呢甡, 這搭搭有影哩 ! 為著欲考著好成績, 規月日中間, 每暗干礁睏幾點鐘爾爾, 真正硬斗, 阮彼班以林安息君上介拍拚, 莫怪講卒業前, 伊考第五, 毋閣卒業考了後, 遂跳到第二名…卡早全班e同窗卒業38人, 呾即嗎已經過身七人矣, 閣再十年了後, 毋知猶偆幾个活佇世間 ?

                           31.

  卒業了後, 林君返去台南病院眼科服務, 我留佇台北, 進入「日本赤十字社台灣支部醫院」內科部, 受吉田佮小島兩位教授來指導牽成, 佇彼个時瞬; 即二位內科教授上介出名, 上介權威, 我早叨歃(saa4)著心肝穎仔,真佩哩安呢, …落尾卒業進前,雖然眼科教授藤原謙造, 有捌來催策鼓勵我,叫我做伊e助教, 毋閣我真歹勢, 無給答應 ,姑不而衷給婉轉拒絕安呢….

  我1918年春天卒業, 彼時大部份e同窗兮, 得著功名; 衣錦榮歸, 隨人嘴笑目笑, 金光摪摪滾; 毋閣呢 !干礁我一个人,悶悶不樂, ut卒艱苦無地講, 唉 !照道理講, 卒業了後, 應該返台南服務鄉里, 照顧家庭才著, 毋閣彼時台南病院內科無欠醫師,對其他e科, 我又閣無興趣, 致使講最後自那選擇「赤十字社內科」服務, 留踮台北地, 繼續辛苦來拍拚 .

  講起來, 自從家父過身了後, 厝內乏搭艱苦, 借錢渡日, 阿母唯一e映望; 叨是催策我返厝趁錢, 維持生活食穿長短, 毋閣呢, 做人艱苦, 失志無常; 壓力迭迭互汝喘袂離,咱講實e, 剛(daa2)卒業呤呤, 實在趁無啥錢項, 期待愈懸, 失望嘛愈深; 我彼瞬一月日趁十五箍, 阮三弟石福, 為著欲求功名, 希望到台北來準備考試, 給阿母騙講欲來食頭路, 毋閣遂來佮我共同生活食穿,我干礁趁15箍爾爾, 大部份寄返厝內, 實在偆無外贅, 欲維持雙人e生活, 有影真硬斗艱苦無地講 !
  
  彼時, 踦傢稅(租)佇甘仔店e樓頂, 佇「府前街」(武昌街一

段), 房租1箍5角, 為著省錢, 無牽電火(燈), 日時仔去圖書館
讀冊, 暗時仔點臘燭, 彼時張鴻圖兄, 迭迭來開講, 給我虧給我窘耍笑,「莫講甚久,吓加了腊燭呢」, 彼款乏搭寒酸, 真正搭搭有影哩 !

  我家己煮飯, 家己洗衫, 暗時睏眠進前, 先僎(cuan3)米落鍋(e/ue) ,烘爐仔嘛先囥入樹枝柴碳, 第二工透早, 趕緊起火煮飯,刷洗了後, 緊唗去新公園做早操, 返來e時, 飯已經煮熟矣, 有時瞬身軀乏搭無錢買菜時, 干礁用飯攪豆油豬油, 嘛食甲「狼吞虎嚥」青洶大ngau5, 滋味安呢無限好, 有時仔省一寡錢, 嘛吓使去看一場電影, 歡喜一下 !

  隨後姊夫郭鬱兄, 同窗秋得君, 嘛徙來茲共同踦蹛, 不止也鬧熱滾滾, 一冬了後, 我返去台南, 原來即个所在, 宛那由同窗繼續踦落去, 給號做「貧士窟」安呢…, 即窟e生活回想, 一點一滴, 實在是我一世人上介懷念e日子 !

  「赤十字台灣支部」內科, 由吉田佮小島二位教授共同主持, 輪流來診療, 吉田先生, 醫專出身, 為學嚴謹幼秀逗搭, 小島先生, 大學書卷獎出生身, 卡開放, 勢面卡貓, 卡無注重細節, 二人風格無仝, 吉田卡受患者e歡迎信任, 「生理」卡好,
致使講雙人袂逗搭, 門扇板咧逗袂峇(va6密接 ) ,迭迭有衝突安呢,做下腳e部下, 嘛左右為難; 佇在場長官方面,譬如講, 赤木金太郎, 嘛是卡擁護吉田, 看輕小島, 門診輪到吉田e時瞬, 也叨看診認真了時, 噯到下晡三點左右, 才吓凍食晝, 安呢餓饑失頓, 伊宛那歡喜甘願哩 .

  吉田先生有著作「吉田內科診學」, 尾溜也(a)開業踦店, 患者滿員摪摪滾, 另外小島先生繼續佇學校教冊, 到1935, 已滿25年, 愛行圍棋, 有時氣氛若到, 嘛愛吟詩做對, 吓記咧落尾也(a) ,我佇台南病院服務e時瞬, 有寄來幾條e詩句, 真拍損已經盼見(遺失)矣; 彼時台南病院院長明石先生, 讀小島e來詩, 有一首猶有記持, 彼時日本搪欲侵略中國, 小島佮明石攏真為安呢咧大煩惱安呢.                    
明石e詩


                  良醫為國憂,忘為子孫謀
                  陋屋堆書裡,慨然論五洲

